
61

Ri doî contrarj poi, passando avanti,

O vidde barba Giove, e Saturnon

Con ri âtre stelle, che ciamemmo erranti,

E tutte quelle assì, che non ro son.

Pœuscia o passò da ri campi brillanti

Zù onde ciœue, lampezza, e fa ro tron,

Donde ro mondo pin de guai, de risce

Mille votte o renœuva, e se finisce.


62

Sbattendo in aria quelle ciumme etærne,

Ra neigra nœutte comme ro carbon,

A se scciæriva, (âtro che de lantærne)

Intr'o passâ l'angelico Garzon.

Comme ro Sô intr'e nuvore se scærne

Quando l'Ærco balen o l'è in façon;

O comme sciù d'in çê pâ che uña stella

Cazze, e faççe ver noî ra tombarella.


63

Arrivaoù donde questo gran tizzon

D'Infærno ri Paghen añima e aççende,

Se cianta in aria, e dàlli dro sponton;

Poi parla in sta manera, e se fa intende:

Dovressi pù saveì, che ro Patron

Dro mondo in tutto, e a tutti o sorvintende,

O feçça vile, añime condannæ,

Superbi intr'a miseria, e desperæ.


64

L'è scrîto in çê, che a quello santo segno

De Sion se spalanchen re mure, e porte;

E voî vorreì fâ testa? e perchè a sdegno

Vorreì tirâve ra celeste corte?

Maledetti andæ zù in ro vostro regno,

Regno de peñe, e de perpetua morte.

E in quella stomagosa catacomba

Cantæ i vostri trionfi a son de tromba.


65

Là incrudelî contro ri delinquenti,

Per tormentâri fæ dre moen, dri pê,

Fra re peñe e ri spaximi ri denti

Fæghe scroscî. Per lô sordo è ro çê.

Così o ghe disse: e à ri ciù tardi, e lenti,

Spontonæ de nœuv'anni, e ponta pê.

Sicchè cianzando abbandonon re belle

Contræ dra luxe, e dre brillanti stelle.


66

E verso i regni neigri a robaton

Andon a affrizze ri añime perdûe.

Non vedde moæ d'autunno ra saxon

A sciammi fâ passaggio tante grue,

Ne tante fœuggie cazze l'Aquilon

Fá, quando e ciante restan belle nûe.

Liberaoù da sta razza mariola

Ro mondo se reparpa, e se consola.


67

Ma non per questo s'avvilisce Argante,

Che dro pêto, e dro cœu o ghe n'ha da vende;

E benchè abbandonaoù lì in quell'instante

Da ra Furia, che ciù non ro defende,

Con ra spâ o se fa stradda, menaççante

Donde ra truppa ciù stolta se stende,

E lì ziffe, e lì zaffe, e ponte e taggi,

A reo grendi e picin ne fa retaggi.

